
 

       

       

E-postadresse: 

sfvlpost@statsforvalteren.no 

Sikker melding: 

www.statsforvaltaren.no/melding 

 Postadresse: 

Njøsavegen 2 

6863 Leikanger 

 Besøksadresse: 

Njøsavegen 2, Leikanger 

Statens hus, Kaigaten 9, Bergen 

Fjellvegen 11, Førde 

 

 Telefon: 57 64 30 00 

www.statsforvaltaren.no/vl 
 

Org.nr. 974 760 665 

 

  Vår dato:  Vår ref: 

  08.07.2021  2021/8264 

     

  Dykkar dato:  Dykkar ref: 

  17.06.2021   

   

Odd Inge Brugrand 

Vindhella 214 

6888 BORGUND 

 

 

 Saksbehandlar, innvalstelefon 

 Johannes Anonby, 5764 3125 

  

 

 

  

  

Husum naturreservat i Lærdal kommune – løyve til rydding og merking av 

gammal stølssti, og etablering av ein ny, kortare sti 

Odd Inge Brugrand  får på nærare vilkår løyve til rydding og merking av gammal stølssti 

gjennom Husum naturreservat, og også til nyetablering av ein kort sti i nedre del av 

naturreservatet 

 

 

Vi viser til søknaden din av 17.6.2021, og til synfaring med Tom Dybwad den 21.5.2021 og referat frå 

denne av 31.5.2021. Konklusjonen frå synfaringa var at rydding og merking av ein gammal stølssti 

frå Husum gard og opp gjennom Husum naturreservat burde søkjast om, og at det også burde 

søkjast om etablering av ein ny, kortare sti i nedre kant av reservatet. For begge stiane vart traseane 

teikna inn på kart i synfaringsreferatet. Kartet er kopiert inn på neste side. Stølsstien er merkt 

tidlegare, men merka er i varierande grad synlege, så det trengst fornying.  

 

Bakgrunn for søknaden 

Det er stort behov for betre informasjon og tilrettelegging for besøkande i mange verneområde. 

Dette gjeld også Husum naturreservat. Statsforvaltaren har difor laga framlegg til ein enkel 

besøksstrategi for Husum NR, og tinga informasjonstavler i samsvar med Miljødirektoratet sine 

malar. 

 

I føremålet for besøksstrategien er det sagt at «Husum naturreservat har store naturverdiar, og det er 

behov for informasjon og styring av ferdsla. Nokre stader i naturreservatet er lett tilgjengelege». 

Som strategiske grep er det sagt at: «Det er viktig å gi informasjon i nærleiken av Husum hotell og der 

Vindhellavegen startar. Det kan med fordel lagast til ein kort rundtur inn i almeskogen like vest for Husum 

hotell, med start i gamle E16. Parkering kan skje i kort avstand frå der stien bør starte, der det er plass til 

2-3 bilar.» 

 

Heimelsgrunnlag 

Forbodsreglane i § 3 i verneforskrifta av 19.6.2009 for Husum naturreservat inneber at både dyre- og 

plantelivet og heile det fysiske miljøet er verna mot inngrep og skade. Av tiltak som det likevel, etter 

§ 5, kan gjevast løyve til etter søknad, er m.a. «Merking, rydding og vedlikehald av eksisterande stiar, 

løyper og gamle ferdselsvegar» (§ 5 pkt. 2.). Nye stiar, derimot, må vurderast etter naturmangfaldlova 

§ 48, som i 1. ledd seier at «Forvaltningsmyndigheten kan gjøre unntak fra et vernevedtak dersom det 

ikke strider mot vernevedtakets formål og ikke kan påvirke verneverdiene nevneverdig, eller dersom 

sikkerhetshensyn eller hensynet til vesentlige samfunnsinteresser gjør det nødvendig». 

 

Føremålet med fredinga er, i følgje verneforskrifta § 2 « å ta vare på eit tilnærma urørt skogområde 

med spesielle naturtypar, med heile mangfaldet av artar og vegetasjonstypar og alle naturlege økologiske 

prosessar. Området har særskilt vitskapleg og pedagogisk verdi som ein uvanleg kontinental edellauvskog 

på Vestlandet, med stort artsmangfald knytt til artsrike berg- og engsamfunn, og som høgproduktiv skogsli 

med stor høgdegradient veleigna for studiar av framtidige klimaendringar». 

 
 

 
Dei to stiane innteikna med raudt etter synfaringa:  

-   Gammal sti som går gjennom naturreservatet og opp til stølen Seta, ovanfor reservatet 

-   Ny sti som skal gå i ein boge vest for Husum hotell og ned att til bilvegen lenger vest 

 

 

Som andre tiltak som kan påverke naturmangfaldet må dei to stiane også vurderast etter 

naturmangfaldlova §§ 8-12 (jf. naturmangfaldlova § 7). 

Vår vurdering 

Sjølv om eit stort tal artar, både av plantar, lav, sopp og insekt, er påviste i Husum naturreservat, må 

vi rekne med at kunnskapen om artsmangfaldet framleis er mangelfull. Det er ein generelt aukande 

tendens til at verneområda vert oppsøkte av menneske, og dette er også i samsvar med eit uttrykt 

politisk ønske om å ta verneområda i bruk som område for naturoppleving og naturformidling. For å 

unngå aukande negativt press i form av trakk og uroing i større delar av terrenget, framstår 

kanalisering av ferdsla som ei god løysing for mange verneområde. Eksisterande, gamle 

ferdselsvegar, slik som stien til Seta i dette tilfellet, peikar seg då ut, sidan dei allereie ligg der, og 

gjerne framleis har ein funksjon og ein kulturhistorisk verdi. For dei som berre vil ha ein kort tur, er 

den vesle stien gjennom nedste delen av reservatet ei god løysing, der folk kan få eit godt inntrykk av 

mellom anna dei store, gamle almetrea, utan å gå djupt inn i naturreservatet eller støyte på 

vanskeleg terreng. Ut frå kunnskapen vi har pr. i dag (jf. naturmangfaldlova §§ 8 og 9) er det lite 

sannsynleg at rydding og merking av dei to stiane vil utgjere vesentleg fare for skade på 

naturmangfaldet. Det vil, tvert om, vere meir sannsynleg at dei vil hjelpe til med å skjerme større 

delar av reservatet for skadeleg trakk og uroing. For å oppfylle denne intensjonen, er det viktig at 

desse stiane er tydelege, noko rydding og merking vil bidra til, slik at folk følgjer dei same traseane 

kvar gong. Slik bør ein kunne unngå at auka menneskeleg ferdsel utgjer ei meirbelastning på ein 

artsrik naturtype (edellauvskog) med avgrensa og flekkvis utbreiing (jf. naturmangfaldlova § 10 om 

økosystemtilnærming og samla belastning). Med dei vilkåra Statsforvaltaren stiller nedanfor, meiner 

vi at rydding og merking av dei to stiane er ein god og miljøforsvarleg måte å møte behov i 

samfunnet (jf. naturmangfaldlova § 12) og at tiltaket ikkje strir mot verneføremålet eller kan påverke 

verneverdiane nemnande.  

 

 

Avgjerd 

Med heimel i naturmangfaldlova § 48, 1. ledd får Odd Inge Brugrand med dette løyve til rydding og 

merking i samsvar med søknaden av 17.6.2021. Dispensasjonen er gjeven på følgjande vilkår: 

 

 

1. Statens Naturoppsyn v/Rein Arne Golf (rein-arne.golf@miljodir.no . tlf. 480 94 364) skal ha 

melding om når rydde- og merkearbeidet startar opp. 

2. Både ved etablering av ny sti og rydding av eksisterande sti skal det leggjast vinn på å redusere 

inngrepa (slik som flytting av steinar, avsaging av levande eller daude stammar, eller anna) til 

det som trengst for å sikre at ein person kan passere utan større vanskar, og å vise nøyaktig 

kvar stien går.  

3. Om det skulle vise seg at traseen vist med raudt på kartet ikkje samsvarar heilt med den 

faktiske traseen for stølsstien (handhalden GPS er ikkje alltid like presis), skal den faktiske 

traseen følgjast. Den nye, korte stien skal så godt som råd leggjast slik han er teikna inn på 

kartet, men kan justerast slik det passar best i forhold til terrenget.  

4. På stader der traseen for eksisterande stølssti har blitt endra av nedfalne tre, steinras eller 

anna i nyare tid, bør det vurderast kva som er mest skånsamt, anten å leggje stien litt utanom, 

eller å skjere seg gjennom eller flytte på hindringane. Sjølv om dei fysiske inngrepa vert større, 

kan det i nokre tilfelle vere både kulturhistoriske og naturfaglege grunnar til at ein bør halde 

på den opphavlege traseen.  

5. Ved merking skal ein ikkje bruke plast eller anna som kan bidra til forsøpling. Raudmåla 

trebrikker til å hengje i tre og greiner kan vere ei god løysing.  

mailto:rein-arne.golf@miljodir.no

6. Som dokumentasjon, og til hjelp for framtidig rydding og oppattmerking, bør traseane for 

begge stiane loggast med GPS.  

7. På stader der stien er vanskeleg å finne, og/eller der det bør gjerast større tiltak for å gjere 

traseen synleg og funksjonell, bør det takast foto som dokumentasjon, helst både før og etter 

tiltak.  

8. For å kunne drøfte eventuelle tvilstilfelle under vegs, og gjerne også få hjelp til å GPS-logge 

traseen, ser vi det som ein fordel om Statens Naturoppsyn kan vere med på større eller mindre 

delar av arbeidet. Sidan SNO på si side må vurdere kva dei har kapasitet til, er dette å sjå som 

ei oppmoding, ikkje eit krav.  

9. For at ryddearbeidet skal vere minst mogleg til skade for hekkande fugl, skal det ikkje skje 

ryddearbeid i tida 15. april til 15. juli. 

10. I tilfelle arbeidet ikkje skulle bli gjennomført i år, gjeld dette løyvet ut året 2022. 

 

 

Klagerett m.m. 

 

Denne avgjerda kan klagast inn for Miljødirektoratet av partar i saka eller andre som har rettsleg 

klageinteresse, med ein frist på 3 veker. Eventuell klage skal sendast til Statsforvaltaren, som også 

kan gje nærare opplysningar om klagerett og rett til å sjå saksdokument. 

 

 

Med helsing 

 

Olav Overvoll  

seniorrådgjevar 

  

 

Johannes Anonby 

seniorrådgjevar 

 

Dokumentet er elektronisk godkjent 

 

 

 

 

Kopi til: 

Statens Naturoppsyn v/Rein Arne Golf    

Lærdal kommune Postboks 83 6886 LÆRDAL 

 

 

 


